
Ungetiid

Waarme wyn waait oer it fjild mei dizenige flarden 
dy’t my ’t sicht ûntnimme op in net besteande kym 
Ljochtsjend tonger laket ûnfoech om myn mankelyk 
moed en skoddet myn dreamen trochinoar. 

Fan ea, fan lang ferlyn doe’t de tonger mei har mistyk 
en geheimen it byld bepaalden fan it âlde folk. 
De heamantsjes, de túnkers, boeren en harren fee, 
Froulju mei brea mei tsiis en hite tee brochten fleur yn ûngetiid. 

De rook fan waarm hea en blom, swit en kowestront 
makke minsken dwaas. De oppers op it meande lân ferstoppe 
feint en faam yn in hertstochtlik spul omearme. 

Ach, ‘t wie ûngetiid, en dochs sa lang ferlyn Mar noch altyd 
slacht de tonger oer de greiden wêr’t myn libben doe tusken 
hea en gers syn alderearste oarsprong fûn… 


